雞卵花          潘艷姿
  足濟年以前，佇一回透早的聚會，有一個朋友紮幾偌蕊花來，花的色水真特殊，氣味嘛真清香，逐家攏真好奇，一直鋯鋯問：這是啥物花？紮花的人應：O 係是雞卵花啦！知影花名了後，逐家討論到搁較熱，有人講：嗚！即個名實在有夠趣味！嘛有人講：啊！莫怪！即個名和煮熟的雞卵色水真仝，另外搁有人講：嗚！即種花的香氣真高雅！
    我道是即種狀況下，第一遍熟似雞卵花，嘛鼻著伊特殊的香味，感覺印象真好，久久未當放未記！
    目一囁，過了幾偌年，我開始興趣佇透早去校園運動，總是真自然的佇固定的時間醒來，穿好簡單輕便的衫，行固定的路線，佇固定的所在歇落來，有一工，忽然想卜將固定的路線，改變一下，煞有機緣和久違的雞卵花意外重逢，即遍看著的毋是一蕊二蕊，是土跤一大片，樹仔頂一大堆，我歡喜到毋知卜位佗位先拾起，搁較意外的是：竟然有另外一種，毋捌看過的色緻，花心是粉紅色的，使人讚嘆！
   即場美妙的重逢，予每一遍的運動，攏變成美麗的期待！  

